
1. Актуальнасць вопыту
Сёння мы назіраем трывожную тэндэнцыю выкарыстання большасцю нашых суайчыннікаў у неафіцыйных стасунках рускай мовы. Пераважная колькасць школьнікаў у нашай рэспубліцы выхоўваецца ў рускамоўных сем’ях, змалку вучыцца размаўляць і думаць на рускай мове. Вынікі дыягностыкі [Дадатак 1], якую я праводзіла сярод пяцікласнікаў, выклікаюць педагагічны непакой.

Наваполацк – “малады” горад. Нярэдка даводзіцца чуць ад бацькоў словы сумнення ў мэтазгоднасці глыбокага вывучэння роднага слова. 

Сітуацыя двухмоўя параджае супярэчнасць: большасць дзяцей беларускую мову не лічыць роднай,  а  методыка выкладання прадмета “Беларуская мова” не ўлічвае гэтай асаблівасці. 
На мой погляд, беларускую мову ў школах трэба вывучаць не толькі як знакавую сістэму і сродак абмену думкамі. Важна, каб праца настаўніка была скіравана на фарміраванне сапраўднага грамадзяніна Рэспублікі Беларусь.

На гэта ж указвае і Адукацыйны стандарт вучэбнага прадмета ”Беларуская мова”: “адной з  мэтаў вывучэння беларускай мовы з’яўляецца выхаванне грамадзянскай культуры вучняў” [1, с.1]. 
Мова суправаджае свядомую дзейнасць чалавека на працягу ўсяго жыцця. Яна выступае як сродак навучання, развіцця і патрыятычнага выхавання асобы. У родным слове выяўляецца духоўная самабытнасць кожнага народа. 
Таму  настаўніку беларускай мовы і літаратуры важна сістэматычна прапагандаваць родную мову як надзейны сродак развіцця інтэлектуальнай, камунікатыўнай, духоўна-маральнай, грамадзянскай культуры дзіцяці. Рабіць гэта можна  праз слова, тэкст. 
2. Мэта вопыту: стварэнне ўмоў для выхавання грамадзянскай культуры вучняў V і VI класаў сродкамі мастацкіх тэкстаў.
3. Задачы вопыту:
· правесці дыягностыку накіраванасці асобы вучняў V - VI класаў з мэтай вывучэння ўзроўню грамадзянскага развіцця;
· прааналізаваць паняцце “грамадзянскасць” як маральную катэгорыю і сваю работу спалучыць са школьным адукацыйным працэсам;
· раскрыць значэнне тэксту як сродку выхавання грамадзянскай культуры вучняў;
· адабраць тэксты грамадзянскай накіраванасці для выкарыстання на розных этапах урока беларускай мовы ў V і VI класах;
· распрацаваць дыдактычныя матэрыялы для працы з высокаматываванымі вучнямі;
· садзейнічаць развіццю лінгвакультуралагічнай кампетэнцыі вучняў, іх камунікатыўных здольнасцяў.
4. Асноўныя тэарэтычныя палажэнні вопыту
Вядомыя педагогі сцвярджаюць пра адзінства навучання са здольнасцю асобы да рэфлексіі. П.Ф. Капцяраў адзначае сувязь разумовага развіцця з пачуццямі: “Трэба няспынна мець на ўвазе, што дзейнасць настаўніка, накіраваная перш за ўсё на развіццё розуму, ёсць у той жа час і выхаваўчая дзейнасць, і, наадварот, дзейнасць выхавальніка па развіцці адчуванняў, волі закранае і розум” [10, с.381]. Заснавальнік педагогікі Я. А. Каменскі лічыць, што “воля кіруе дзеяннямі” [7, c.181]. Па словах пісьменніка М. А. Рубакіна, “чалавека робіць адукаваным толькі яго ўласная ўнутраная праца” [7, c. 365].   

Беларускія вучоныя М. Г. Яленскі, Л. С. Васюковіч, І. М. Саматыя, З. М. Кавалевіч, М. І. Касцян, аўтары метадычнага дапаможніка “Выкладанне беларускай мовы ў школе”, лічаць, што выхаваўчае ўздзеянне на асобу вучня ажыццяўляецца праз дыдактычны матэрыял і слова настаўніка: “Дзеці ў час працы з вучэбнымі тэкстамі, у якіх расказваецца пра Беларусь і беларусаў, далучаюцца да гісторыі, духоўнай і матэрыяльна-бытавой культуры свайго народа, яго традыцый і здабыткаў. Атаясамліваючы сябе з гэтай культурай, вучні пад яе ўплывам фарміруюць свой светапогляд. У школьнікаў выхоўваецца нацыянальная самасвядомасць” [6, с.37].

У вучэбнай праграме па беларускай мове адзначаецца, што ў сістэме ўсіх навук надзвычай важнае значэнне мае логіка-лінгвістычны  кампанент. Беларуская мова з’яўляецца не толькі прадметам вывучэння, але і сродкам пазнання, развіцця і выхавання. На думку У.Т.Кабуша, “усе каштоўнасці ў выхаваўчай сістэме падпарадкаваны фарміраванню чалавека, асобы, грамадзяніна” [9, с.8]. “Грамадзянскасць − гэта інтэгратыўная якасць асобы, асноўнымі элементамі якой з’яўляюцца маральная, прававая і палітычная культура” [11, с.78]. Да грамадзянскіх якасцяў асобы адносяцца патрыятызм,  гонар і сумленне, адказнасць, працалюбства, сацыяльная актыўнасць, абавязковасць, павага да нацыянальнай культуры, яе традыцый і звычаяў. Сутнасць грамадзянскага выхавання – засваенне ідэй і гуманістычных каштоўнасцяў, на якіх арганізуецца жыццё дэмакратычнага грамадства. 

У навукова-метадычнай літаратуры тэкст разглядаецца як “найбольш прыдатная адзінка для працы па развіцці мовы і фарміраванні лінгвістычных ведаў, моўных і маўленчых уменняў і навыкаў…” [14, с.5]. Паводле тэкстацэнтрычнага падыходу, выкарыстанне тэкстаў як асноўнага дыдактычнага матэрыялу з’яўляецца  абавязковай умовай урока беларускай мовы. Тэксты служаць узорам і стымулам для пабудовы самастойнага выказвання, дэманструюць функцыянаванне моўных адзінак усіх узроўняў. Адначасова тэкст мае ярка выражаную ідэю, якая раскрываецца праз яго змест. Правільна падабраны тэкст носіць выхаваўчы характар, спрыяе фарміраванню светапогляду, павышэнню цікавасці да роднага слова, гістарычнай асобы. Тэкст − асноўны сродак навучання, асноўны аб’ект назірання і важны сродак выхавання. Па меркаванні пісьменніка і метадыста Я.Коласа, тэкст, які даецца для вывучэння, “павінен закранаць у дзяцей лепшыя струны іх, развіваць успагаднасць, гатоўнасць стаяць за грамадзянскія ідэалы. Ён павінен выхоўваць спачуванне, маральную чуласць” [12, с.403].
Такім чынам, праз тэксты вучні далучаюцца да ведаў, да разнастайных звестак, назапашаных людзьмі за гады практычнай і тэарэтычнай дзейнасці, што асабліва важна для падрыхтоўкі і ўдзелу вучняў у сацыяльным жыцці, для сумеснай з іншымі сацыяльнай дзейнасці. Цікавы тэкст задавальняе пазнавальны інтарэс, удакладняе маральна-этычную пазіцыю дзяцей, што, на мой погляд,  для вучняў V і VI класаў значна і эфектыўна.
5. Вядучая ідэя вопыту
Такім чынам, вядучая ідэя вопыту заключаецца ў тым, каб праз разуменне  ідэі тэксту вучыць спасціжэнню роднага слова, выхоўваць грамадзянскую культуру вучняў. 
Навізна майго педагагічнага вопыту заключаецца

па-першае, ва ўдакладненні сутнасці паняцця “грамадзянскасць”,

па-другое, у практычным увасабленні  выкарыстання тэксту на ўроку.
6. Сістэма працы з тэкстам
З улікам праграмных патрабаванняў да ўзроўню моўнай адукацыі вучняў V і VI класаў сістэма працы з тэкстам можа быць наступнай.

7. Эфектыўныя метады і прыёмы працы з тэкстам на ўроку беларускай мовы
У маёй метадычнай скарбонцы ёсць прыёмы, прыклады тэкстаў выхавальнага характару, якія можна выкарыстоўваць на розных этапах урока.

	Этап урока
	Прыём працы
	Кароткае апісанне
	Прыклад

	Пачатак урока
	Збяры тэкст 
	Настаўнік раздае вучням аркушы, на кожным з якіх напісаны сказ. Задача вучняў − сабраць са сказаў тэкст, падзяліць яго на абзацы, выразна прачытаць тэкст. Педагог можа падрыхтаваць пытанні да тэксту па варыянтах.


	1. Бо пакуль жыве мова, жыве сам народ, яго культура. 2.Мова − найважнейшы сродак зносін. 3. Дзеці разумеюць бацькоў, захоўваюць звычаі продкаў. 4. Дзякуючы мове людзі абменьваюцца думкамі, перадаюць інфармацыю, засвойваюць вопыт і веды мінулых пакаленняў. 5. Кожны народ як найвялікшы скарб шануе родную мову. (Адказ: 2, 4, 5, 1, 3.)


	Дадатак 2 змяшчае прыклады іншых прыёмаў, якія можна выкарыстаць у пачатку ўрока

	Мэтавызна-чэнне
	Цытата
	 Выразнае чытанне тэксту суправаджаецца пытаннем даследчага характару, пошук адказу на якое і будзе мэтай урока. 
	“Трэба выхоўваць у сабе пачуццё глыбокага адчування мовы – найперш сваёй роднай, потым блізкай, роднаснай таксама, а яшчэ і ўсяго разнамоўя нашай Зямлі. Кожная мова па-свойму прыгожая, таму і любая, толькі трэба ўмець слухаць яе. І ні ў якім разе не апускацца да забыцця роднага слова” 
(У. Юрэвіч).
О, колькі яшчэ не адкрыта

Адценняў у ёй і блакіту,

Патрэбных народу, паэтам

Каштоўнай руды,самацветаў! 
(М. Танк).


	Падрыхтоўка да ўспрыняцця новага матэрыялу
	Праблемна-
пошукавая сітуацыя
	Пажадана, каб кожны вучань меў тэкст перад вачыма, знаёмства з якім будзе суправаджацца лексічнай працай, граматычнымі разборамі. У дадзеным выпадку настаўнік прапануе абмеркаваць змест, выказаць уласнае разуменне вобразных выразаў і галоўнай думкі твора, патлумачыць значэнне слоў “хараство”, “мілагучнасць”, “дзіва”. Затым адбываецца запіс па гуках слоў “дня”, “ дзень”, настаўнік падводзіць дзяцей да высновы пра тое, што гук [д] пераходзіць у [дз’] пры змякчэнні. Гукавы аналіз слоў “часта”, “сёстры”,  “палёт”, дзвюх”, “дуэт” дапаможа дакладна сфармуляваць правіла. Такім чынам, падрыхтоўка да ўспрыняцця новага матэрыялу плаўна пераходзіць у этап яго вывучэння.
Дадзены тэкст спрыяе выхаванню глыбокіх паважлівых пачуццяў да роднай мовы, развіццю эстэтычнага густу.
	Вывучэнне тэмы “Зычныя [д]  − [дз’], [т]  − [ ц’], іх вымаўленне і правапіс” (V клас ) можна пачаць урыўкам нарыса В. Віткі “Жывая душа мовы” : ”Ведаць мову, валодаць словам, складна гаварыць − усе гэтыя выразы мы часта чуем, але не вельмі ўдумваемся ў іх сэнс. Ведаць, валодаць, гаварыць − гэта яшчэ не значыць адчуваць хараство, мілагучнасць, музыку, жывую душу мовы.
І яшчэ вельмі ўласцівае нашай мове гукавое спалучэнне дзвюх парных літар “дз”. Яны як родныя сёстры-блізняты. Адна без другой не могуць ні гаварыць, ні спяваць. А паслухайце, як яны спяваюць разам, дуэтам: дзень… І наша вуха ўжо ўлавіла і звон сонечнай цішыні летняга дня, і прастору чыстага высокага неба, і нават палёт пчалы, якая з жоўтым пылком на ножках вяртаецца з поля ў родны вулей: дз, дз, дзень.

“Дзіва!” − скажаце вы. І сапраўды дзіва! У самім слове – дзіва. Жывое дзіва мілагучнасці, дзіва музыкі слова”.



	Прыклады тэкставага матэрыялу, які можна скарыстаць на этапе падрыхтоўкі да ўспрыняцця новага матэрыялу, я прыводжу ў Дадатку 3.



	Азнаямленне з новым вучэбным матэрыялам
	Аналіз тэксту
	Услед за выразным чытаннем і абмеркаваннем тэксту тлумачыцца сутнасць паняцця, якое засвойваецца на ўроку, арганізуецца праца са слоўнікам, адпаведная  пісьмовая праца. 
	Тэкст “Добрыя парады” (Дадатак 4) будзе прыдатным на этапе азнаямлення з новым вучэбным матэрыялам па тэме “Фразеалагізмы” (V клас). Дарэчнай у дадзеным выпадку будзе  выснова аб самавыхаванні свядомага стаўлення да вучобы і жыцця наогул. Гэты тэкст − доказ фразеалагічнага багацця беларускай мовы.

	Замацаванне вучэбнага матэрыялу
	Самастой-ная праца з тэкстам
	Пасля тэксту даецца некалькі заданняў для самастойнага выканання і замацавання вучэбнага матэрыялу. Дадатковыя  заданні могуць быць накіраваны на засваенне лексічнага і граматычнага ладу беларускай мовы, узбагачэнне літаратурнай эрудыцыі. Самастойная  праца з тэкстам  дапамагае ажыццяўляць дыферэнцыяцыю на ўроку, стымулюе вучняў- алімпіёнікаў. 
	У Дадатку 5 змешчаны  некалькі прыкладаў уласнай падборкі тэкстаў “Пісьменнікі знаёмыя і незнаёмыя”, у якіх асвятляюцца пэўныя моманты з жыцця беларускіх пісьменнікаў і іх паплечнікаў, характар і стасункі вядомых людзей, іх адносіны да працы, звычкі і прыхільнасці. Мяркую, што выкарыстанне тэкстаў на ўроках зацікавіць вучняў асобай таго ці іншага пісьменніка, паспрыяе выхаванню патрыятызму і працалюбства, адданасці сям’і, сціпласці і дабрыні. Тэксты разлічаны на працу з высокаматываванымі вучнямі.

	Фізкультхві-лінка
	Музычная паўза
	Пад запіс песні на радкі беларускіх  паэтаў падрыхтаваны вучань арганізуе выкананне дзецьмі пэўных практыкаванняў.
	Песня на радкі Л. Геніюш “Мова родная, мова дзядоў” у выкананні Валерыя Дайнекі.

	Абагуль-ненне ведаў, уменняў і навыкаў
	Тэматыч-ная падборка тэкстаў
	 Настаўнік рыхтуе да ўрока па пэўнай тэме нізку прыдатных тэкстаў, аб’яднаных адной тэмай. Кожны тэкст суправаджаецца заданнямі і колькасцю балаў, якія можна атрымаць за іх выкананне.  
	Дадатак 6 змяшчае тэкставы матэрыял для індывідуальнай, парнай, групавой працы па тэме “Падагульненне і сістэматызацыя вывучанага па раздзеле “Дзеяслоў”. Лексічная тэма падборкі − “Ёсць такая зямля”. Тэксты падборкі паспрыяюць роздуму над веліччу і прыгажосцю Бацькаўшчыны, выключнай роляй роднай мовы ў інтэлектуальным і духоўным развіцці чалавека.

	Дамашняе заданне
	Творчае практыка-ванне
	Вучням V і VI класаў падабаюцца творчыя практыкаванні: складанне тэкстаў па малюнках, апорных словазлучэннях і сказах. Цікавым відам задання можа быць складанне вучнямі ўласнай канцоўкі апавядання. 
	У Дадатку 7 я прапаную пачаткі апавяданняў, а таксама аўтарскія канцоўкі. Абмеркаванне складзенай дзецьмі канцоўкі і галоўнай думкі твораў павінна быць накіравана на павышэнне матывацыі вучэбнай дзейнасці і выхаванне станоўчых якасцяў асобы.

	Падвядзенне вынікаў урока
	Дапісаць радкі
	Падвядзенне вынікаў урока, каменціраванне  і выстаўленне адзнак можна суправадзіць паэтычным тэкстам, у якім трэба дапісаць радкі.
	Прыклад магчымага тэксту на падвядзенне вынікаў урока змешчаны ў Дадатку 8.

	Рэфлексія
	Прытча
	Прытча – моцны і надзейны сродак выхавання. Яна дапамагае каменціраваць  поспехі і няўдачы дзяцей, пры неабходнасці − праводзіць  карэкцыю дзеянняў асобных вучняў або класа ў цэлым.
	Прыклады прытчаў змешчаны ў Дадатку 9. 




8. Рэкамендацыі па выкарыстанні вопыту
Прымяненне  ў паўсядзённай педагагічнай практыцы дадзенага вопыту патрабуе ад настаўніка пэўных перадумоў: 

па-першае, выбар тэксту для абмеркавання і аналізу павінен адпавядаць вырашэнню адукацыйных праблем канкрэтнага класа і выхаваўчай місіі школы а таксама тэме і задачам урока;
па-другое, моўны матэрыял тэксту павінен быць прыдатным для вывучэння на яго аснове моўных адзінак розных узроўняў;
па-трэцяе, вывучэнне тэксту мае на мэце выпрацоўку ў вучняў практычных уменняў маўленчай дзейнасці;
па-чацвёртае, тэкставы матэрыял патрабуе няспыннага абнаўлення, сугучнасці з рэаліямі жыцця.
Мяркуецца, што праца з тэкстам, змест якога мае ярка выражаную выхаваўчую ідэю, будзе важнай для вучняў розных узроўняў навучанасці. Выкарыстанне аб’ёмнага па памеры тэксту прадугледжвае стварэнне ўмоў для дыферэнцыяцыі. Мэтазгодна прымяняць вопыт у працы з высокаматываванымі вучнямі, якія змогуць сістэматычна папаўняць веды па беларускай літаратуры. Вывучэнне некаторых тэкстаў можа плённа суправаджацца міжпрадметнымі сувязямі. 
Дадзены педагагічны вопыт праследжвае ідэю выкарыстання тэксту як сродку выхавання. Такім чынам, ён можа аказаць метадычную дапамогу педагогу пры падрыхтоўцы і правядзенні ўрокаў беларускай мовы ў V і VI класах. Тэксты, прапанаваныя ў дадатках, дапамогуць настаўніку фарміраваць агульнавучэбныя ўменні і навыкі дзяцей, развіваць іх лінгвістычную кампетэнцыю, выхоўваць грамадзянскія якасці.

9. Фактары рызыкі

Фактарамі рызыкі могуць з’яўляцца: адсутнасць сістэмнасці ў працы настаўніка, недастатковы ўзровень матывацыі настаўніка і вучняў, працаёмкасць. Настаўніку трэба ўвесь час папаўняць скарбонку тэкстаў.
10. Выніковасць вопыту
Цяжка адшукаць такі дакладны інструментарый, з дапамогай якога можна было б вымераць у працэнтных адносінах эфектыўнасць вопыту. Але мае назіранні за стаўленнем дзяцей да роднай мовы, правядзенне і аналіз дыягностыкі сярод вучняў 6 класаў [Дадатак 1], вынікі маніторынгу ўзроўню выхаванасці дзяцей, супрацоўніцтва са школьным псіхолагам дазваляюць меркаваць пра станоўчы вынік маёй педагагічнай дзейнасці па выхаванні грамадзянскасці сродкамі мастацкага тэксту. Адказы вучняў на пытанні анкет [Дадатак 10] сведчаць аб павазе дзяцей да народных традыцый і культуры і іх глыбокім вывучэнні. Даказваюць гэта і вынікі навукова-даследчай дзейнасці:

	Гарадская (раённая)  навукова-практычная канферэнцыя
	Абласная навукова-практычная канферэнцыя
	Рэспубліканская навукова-практычная канферэнцыя

	5
	3
	Заахвочвальны прыз


 Выхавальнікі часта карыстаюцца беларускай мовай у неафіцыйных стасунках і сеціве, рыхтуюць празаічныя і паэтычныя віншаванні на роднай мове. У 2013 / 2014 навучальным годзе мы атрымалі дыплом III ступені ў абласным дыстанцыйным конкурсе “Любі чужое аж да захаплення, шануй сваё да самазабыцця”. Праца па асэнсаванні мастацкага тэксту дае добры плён і ў конкурсах чытальнікаў гарадскога і абласнога ўзроўняў. Дзеці адказна ставяцца да даручанай справы, з задавальненнем удзельнічаюць у акцыях міласэрнасці “Добрае сэрца”, “Дапаможам ветэрану”, “Урокі дабрыні”, вызначаюцца працалюбствам і павагай да бацькоў, ростам сумлення і адказнасці.
Мае вучні спрабуюць творчыя  сілы ў напісанні празаічных і паэтычных тэкстаў, у якіх адчуваецца грамадзянская пазіцыя, заклапочанасць праблемамі сучаснасці, павага да продкаў, любоў да Радзімы. Пацвярджэнне таму − цытаты з творчых прац (Дадатак 11). 
Дадатак 12 змяшчае вынікі ўдзелу маіх вучняў у літаратурных конкурсах “Зорачкі Прыдзвіння”, “Выбірай жыццё”, “Квітней, мой лес!”, “Моладзь за здаровы лад жыцця”, “Выратавальнікі вачыма дзяцей”, “Зорка Венера”, конкурсах эпісталярнага жанру.
Падрыхтоўчая праца да ўдзелу ў рэспубліканскай алімпіядзе па беларускай мове і літаратуры патрабуе сістэматычнай працы з мастацкім тэкстам, падбору твораў для аналізу з выхаваўчым патэнцыялам. Вынікі ўдзелу ў алімпіядным руху наступныя:

	                            Тур

Вынік                  
	Гарадскі (раённы)
	              Абласны
	       Рэспубліканскі

	Дыплом I cтупені
	5
	3
	1

	Дыплом II cтупені
	5
	2
	2

	Дыплом III cтупені
	7
	3
	1


Асабістыя дасягненні вучняў у алімпіядным руху адлюстраваны ў Дадатку 13.
Я маю вучняў-паслядоўнікаў: Вольгу Кісель, Вольгу Мураўскую, Анжэлу Апальку, Вікторыю Сямёнаву. У газеце “Міёрскія навіны” ад 04.10.2013 да Дня настаўніка змешчана віншаванне Анжэлы Апалькі. У ім ёсць такія радкі: “Можна бясконца пералічваць вартасці педагогаў, але самае галоўнае іх прызначэнне−дапамагчы выбраць правільны шлях у жыцці. Колькі ж намаганняў трэба для гэтага прыкласці, колькі аддаць душэўных сіл! Шчаслівы той чалавек, на шляху якога сустрэўся сапраўдны Настаўнік. Для мяне гэта Наталля Фадзееўна Рыкун, якая выкладае беларускую мову і літаратуру. Яна прывіла мне любоў да роднай мовы, дзякуючы ёй я вызначылася з будучай прафесіяй”. 

Лічу, што такія шчырыя словы найлепшым чынам ілюструюць станоўчыя вынікі маёй педагагічнай дзейнасці.
11. Перспектывы ўдасканалення вопыту
 Перспектыўнымі накірункамі мне бачацца папулярызацыя вопыту сярод настаўнікаў беларускай мовы на метадычных аб’яднаннях, павышэнні кваліфікацыі, падрыхтоўка да друку ў прадметных часопісах на працягу 2014 / 2015 навучальнага года.

Дадатак 1
Анкетаванне 
Мэта: вывучыць адносіны вучняў да беларускай мовы. 

Пытанне: якую мову (рускую або беларускую) ты лічыш роднай мовай?
	             Клас

Вынік %             
	5А
	5Б
	6А
	6Б

	
	          41
	          44
	            48
	           53


Дадатак 2

Прыёмы працы з тэкстам у пачатку ўрока

1.“Хвілінка-гутарынка”.Настаўнік чытае выразна невялікі тэкст, вучні ўважліва слухаюць, вызначаюць тэму, асноўную думку тэксту, даюць загаловак, праводзяць слоўнікавую працу. Праца над тэкстам можа суправаджацца ілюстрацыйным матэрыялам.
Бусел - птушка разумная і назіральная. Калі ён бачыць, што людзі паважаюць яго і даюць яму прытулак, то ахвотна селіцца ў вёсцы і робіцца сябрам гасціннага гаспадара. Аб розуме буслоў сведчыць і тое, што яны звычайна не баяцца дзяцей і пастухоў, а паляўнічых блізка не падпускаюць (Паводле А. Якімовіча).
2.“Хвілінка дэкламатараў”. Выразнае  чытанне хорам яркіх выказванняў аб мове, прыродзе. Можна арганізаваць чытанне тэксту, у тым ліку вершаванага, па ролях.
Мова − жывая істота. Яна жыве, а не існуе. Адным словам можна вельмі шмат выказаць або тым жа словам нічога не сказаць (К.Чорны). 
3.“Загадка для інтэлектуалаў”. Знаёмства з тэкстам, які ўтрымлівае заданне пошукавага характару: “Навагрудак – горад на высокіх узгорках. У далёкія часы ён быў сталіцай Вялікага Княства Літоўскага. Тут на адным з зялёных узвышшаў падымаюцца руіны старажытнага замка. Гэта былі любімыя мясціны вялікага славянскага паэта…” (Адама Міцкевіча).
4.“Зварот да эпіграфа”. 
            Этапы працы з эпіграфам:

1) выразнае чытанне эпіграфа;

            2) абмеркаванне эпіграфа: як ён звязаны з тэмай урока, якія словы з’яўляюцца ключавымі. На ўроках у V і VI класах  будуць актуальнымі наступныя прыклады эпіграфаў. 

V клас

Коска паміж часткамі ў складаным сказе

Карані навучання горкія, але плод іх салодкі (Арыстоцель).

Ідзе па белым свеце слова, шуміць разбуджаны прастор ( Я. Купала). 

Ёсць куток на зямлі, дзе крыніцы звіняць, з трыснікамі гавораць прасторы (М. Танк).

Антонімы

Дзе шчырая праца  − там густа, а дзе лянота − там пуста.

Не адкладвай на заўтра тое, што можна зрабіць сёння.

Хто не шануе чужога, той і свайго не мае.

Сказы са звароткамі, інтанаванне, знакі прыпынку

Табе складаю шчыры свой санет,

Прапрадзедаў маіх жывая мова, −

Майго народа першая аснова,

Душы яго шырокі, чысты свет! ( Е. Лось ).
VI клас

Агульныя і ўласныя назоўнікі

Што мне пекны Парыж, Рым прыгожы і слынны,

Што швейцарскія горы, старыя Афіны.

Што мне Вена, Мадрыд, што мне Лондан туманны,

Больш за ўсё я бацькоўскаму краю адданы! ( В. Дунін-Марцінкевіч).
Назоўнікі агульнага роду

Вучыся, нябожа, вучэнне паможа

Змагацца з нядоляй, няволяй…

Што мучыць сягоння, што думкі трывожа,−

Збяжыць і не прыйдзе ніколі.

Жаль згіне, як мара; не будзеш няздарай,

Нідзе і ні ў чым не заблудзіш;

Ты праўду ў няпраўдзе, як сонца між хмараў,

Спазнаеш, раз цёмен не будзеш (Я. Купала).

Разрады займеннікаў

Плыве ракою наша мова, яе не зробіш ручаём (М.Лужанін).

 Беларусь − мая радзіма, любы сэрцу твой прастор ( М. Калачынскі ).

Ад сівых гадоў, ад дзядоў для мяне ашчаджона спадчына (Р. Барадулін).

Зямля наша − самы святы запаведнік − і трэба, як маці, яе берагчы (П.Панчанка).

Пачатковая форма дзеяслова

Мая парада, светлыя сябры,−

Народным словам 

Смела прычасціцца (С. Панізнік).

Часы дзеяслова

 Не агітую сёння ў школе вас
На парты лезці,

А тым больш пад парты.

Вы− заўтрашні народ.

Пакажа час, хто тут вучыўся,

Шчыры і ўпарты (С. Панізнік).
                                                                                                          Дадатак 3
Прыклады тэкстаў праблемна- пошукавага характару
V клас
                                                        Тыпы тэксту

Ці ведаеце вы, чаму людзі пры сустрэчы кажуць адзін другому: “Добры дзень!” Калі людзі былі непісьменнымі, яны не ведалі, адкуль бярэцца дзень. Лічылі, што трэба па яго ехаць, і ездзілі па чарзе. Запражэ селянін каня ноччу і едзе на ўсход, пакуль не стане днець. Убачыць зару − паварочвае назад і на ўвесь дух імчыцца ў сваю вёску, ля першай хаты спыняецца, гучна пытае: “Добры дзень я вам прывёз?” Пачуе адказ: “Добры!” Усе людзі рады, хваляць новы дзень. А назаўтра другі селянін едзе. Пазней людзі зразумелі, што дзень сам прыйдзе, і перасталі ездзіць па яго. Але прывітанне “добры дзень” засталося. Вітацца − добры звычай ( Паводле Х. Жычкі ).

Словы як назвы рэчаў, з’яў, паняццяў. Лексічнае значэнне слова

З сівых стагоддзяў дайшда да нас гэта прытча.
На схіле жыцця свайго паклікаў бацька сыноў. Падаў ім па чарзе звычайны венік, якім у хаце падмяталі, і загадаў пераламаць яго. Ніхто з сыноў не змог гэтага зрабіць. Тады выцягнуў ён з веніка некалькі дубцоў і даў у рукі кожнаму сыну па аднаму. З лёгкасцю паламалі яны тонкія галінкі. А бацька і кажа: “Будзеце жыць у дружбе, дапамагаць адзін аднаму – ніхто вас у жыцці не адолее. Бо нішто так не аслабляе чалавека, як адзінота”.
Сінонімы

Добры, душэўны чалавек быў Янка Купала. Прыпамінаецца той страшны момант, калі паэт са сваім селішчам развітваўся. Пацалаваўшы старэнькую маці, ён падышоў да таполі, пагладзіў яе шурпаты ствол і, нагнуўшыся, узяў з-пад яе жменьку зямлі ( А. Есакоў ).

Устарэлыя словы

Разбіваецца слова

аб прастору,

як пташка:

пранік, церніца, прасніца,

матавіла, барташка,

апалушкі, пярэтычкі,

дылі, білы, сявенькі…

Колькі слоў паўмірала –

бабулек сівенькіх (Д. Бічэль).
Працяжнік паміж дзейнікам і выказнікам

Родная мова! Яна ўваходзіць у наша жыццё з матчыных песень, цудоўных беларускіх казак, легенд, паданняў. У. Караткевіч пісаў: “Родная мова − мова першай матчынай калыханкі і апошняга “бывай”, мова Статутаў і мова кахання”. Жыве мова − жыве народ, жыве памяць продкаў. А наша задача − шанаваць родную мову, любіць яе, садзейнічаць яе росквіту.
Тэма тэксту

Словы

Над намі словы ўладараць.

Мы чуем і гаворым іх.

Яны то здружаць, то пасвараць

Сяброў і ворагаў маіх.

Бо словы розныя бываюць.

Адны – агню стрымаюць шквал,

Другія словы забіваюць

Усё жывое напавал.

Ад слова сэрца халадзее,

Праходзіць сон і забыццё,

Ад слова рушацца надзеі,

Ад слова свеціцца жыццё.

Ад слова вырастаюць крылы,

І ў сэрцы стукае любоў,

Ад слова прыбываюць сілы.

Дык не шкадуйце шчырых слоў! (С. Грахоўскі) 

Запазычаныя словы

Хрысціна радасна паведамляла сваім сяброўкам, якое ўражанне на прысутных зрабіў яе карнавальны касцюм:

− Гэта быў сапраўдны фураж!

− Што ты! Не фураж, а фургон! − запярэчыла Даша.

− Ды не! Не фураж і не фургон, а фужэр!− рашуча  паправіла Насця.

Вырашылі звярнуцца да Дзімы, які вельмі ўжо казыраў мудрагелістымі слоўцамі. Той выслухаў, доўга чухаў патыліцу, а потым прызнаўся:

− Ведаеце, дзяўчынкі, я ў гэтай  справе не капенгаген.
Развучыўся гаварыць

Унук звяртаецца да бабулі:

−Бабулька! Сёння ў нас у класе быў цікавы інцыдэнт. Настаўнік тлумачыў новы матэрыял, а Вася сказаў, што ён у гэтым і сам кампетэнтны, што яго інтэлекту гэта і без каментарыяў пад сілу. Настаўнік тады папрасіў Васю асвятліць сітуацыю, але ў адказе Васі было столькі дэфектаў, аргументы яго былі такія беспадстаўныя , што…

− Чакай, чакай, унучак! Я нічога не разумею, аб чым ты гаворыш. Няўжо ў школе вас вучаць так незразумела гаварыць? Я ўсім хвалілася, што ты вельмі рана пачаў добра гаварыць, але цяпер мне сорамна: ты зусім развучыўся гаварыць.

Уласнабеларускія словы

Вясёлка і бліскавіца, згода і Мілавіца (зорка Венера), журавіны і парэчкі, смачны і смаката, цукроўкі і папяроўкі (яблыкі), гародніна і садавіна, вяселле (вяселлейка) і немаўляткі, рунь і Руневіч, араты і Роліч…вёскі Жывунь і Збажынка, Аснежыца і Крыніца, Янавічы і Свяцілавічы, Турэц і Ліпень, Галубіца і Славінск, Дуброва і Ясень, Гасцілавічы і Гасцілаўцы, Рэкта і Расна, Рось і Ратамка, мястэчкі Клічаў і Жыткавічы, Любань і Любча, Ружаны і Пружаны… 

Можна скласці цэлы слоўнік гаваркіх слоў, беларускіх экзатычных слоў. Іншы раз “смакату” самога слова адчуеш, калі пранікаеш у яго паходжанне, у яго этымалогію…( Ф. Янкоўскі).
VI клас
Разрады займеннікаў
Кожны чалавек у некім пакідае ўспамін пра сябе. Хто быў знаёмы, хто блізкі, хто любы – кожнага ў свет павяла свая дарога. Як жа не хочацца думаць, што ў чыёй-небудзь памяці мог ты пакінуць горкі след (Я. Скрыган).
Неазначальная форма дзеяслова
Здольнасці трэба і можна развіваць і трэніраваць. Развіваць здольнасці – значыць развіваць і трэніраваць мысленне, сілу волі, памяць, увагу, працаздольнасць, уменне самастойна здабываць веды, а самае галоўнае – навучыцца берагчы і рацыянальна выкарыстоўваць час. Бо ўсё можна вярнуць, толькі час незваротны. За ўсе скарбы свету нельга вярнуць ні адной згубленай хвіліны. Калі ты хочаш развіваць свае здольнасці, штосьці зрабіць у жыцці, дабіцца вялікай мэты, ведай цану часу.

Ступені параўнання якасных прыметнікаў

Ёсць у кожнага з нас свой, мілы сэрцу куток, які з бегам гадоў не толькі не цьмее ў памяці, а становіцца як бы яснейшым, даражэйшым. Багата можа быць у чалавека за жыццё іншых куткоў, і больш слаўных, і больш выдатных, але гэты куток, і не слаўны, і не выдатны, можа, нічым, не забываецца, не адступае ў далеч, сярод іншых дарагіх, хвалюючых успамінаў – ён самы дарагі, самы шчымлівы! Куток гэты – тая хата, дзе мы вучыліся бегаць, чулі цеплыню матчыных рук і цеплыню сэрца, куток нашага маленства ( Паводле І. Мележа).

Лады дзеясловаў

На голых галінках намоклых кустоў,

Ужо акрыялых ад сну, як жывыя,

Іскрынкі-расінкі зіхцяць дажджавыя

І просяць як быццам: “ Спыніся! Пастой!

Забудзься на хвілю аб скрусе- журбе.

На цуд налюбуйся! Пабач і запомні:

Калі б у нас сонца не ўспыхнулі промні –

Мы толькі макрэчай былі б для цябе” (Н. Гілевіч).
Дадатак 4 
Азнаямленне з новым вучэбным матэрыялам

V клас
Фразеалагізмы

Добрыя парады

Ваня зайшоў да свайго сябра Пеці, які, на жаль, цягнуў клас назад. Любіў ён бібікі біць, да вучобы адносіўся спусціўшы рукавы, таму і плёўся ў хвасце. 

“ Зусім ад рук адбіўся, − падумаў пра аднакласніка Ваня. − Пэўна, і зараз б’е лынды”. 

Але сябра Ваня застаў у глыбокім задуменні  −  аж ад сэрца адлягло.

− Ведаеш, ламаю галаву над гэтай задачай, б’юся як рыба аб лёд, зусім з сіл выбіўся, але ўсё дарэмна. Не атрымліваецца!

− Не вешай нос, сябар! Ты ўсё хочаш зрабіць адным махам. Так далёка не паедзеш, − супакоіў Пецю Ваня.

− Дык што ж рабіць?

− Хочаш, дам табе параду.

− Вядома.

− Тады слухай. Зарубі сабе на носе: на ўроку не кісні са смеху, не круціся як ўюн на патэльні, не лічы варон, а матай на вус усё, што настаўнік скажа.

− Я слухаў, ды з галавы ўсё вылецела…

− А трэба не толькі слухаць, але і мазгамі варушыць. Давай я табе дапамагу задачу рашыць. Тэарэму ўжо вывучыў?

− А я яе потым вывучу.

− Э не! Так далёка не паедзеш. Правілы заўсёды трэба перш вучыць.

− Якая розніца?

− Вялікая! Правілы дапамогуць хутчэй рашыць задачу.

− Я так і рабіў, але мне надакучыла.

− Так справа не пойдзе! Зубы сцяўшы даводзь справу да ладу. Абяцаў сабе і нам добра вучыцца − не кідай слоў на вецер. Толькі тады ты зможаш любога за пояс заткнуць не ў балбатні, а ў вучобе. 

Дадатак 5
Замацаванне вучэбнага матэрыялу
Пісьменнікі знаёмыя і незнаёмыя

Тэкст 1

Мне не давялося быць у блізкіх адносінах з Янкам Купалам, але вобраз любімага народнага паэта уражанні ад сустрэч з ім трывала замацаваліся ў маёй памяці і ў маім сэрцы. 

Іван Дамінікавіч заўсёды быў ветлівы і ўважлівы да людзей, але не сказаць, каб ён быў асабліва гаваркім.

Мне ні разу не давялося бачыць, каб ён калі-небудзь бурна выказаў сваё захапленне або сваё абурэнне. Заўсёды знешне ён быў спакойны і ўраўнаважаны, хоць мы ведаем з яго біяграфіі, што ў яго жыцці было не толькі адно прыемнае, але і цяжкія перажыванні. Вялікі паэт мала гаварыў але многа думаў і глыбока адчуваў, што так ярка адчувалася ў яго неўміручых творах (Кандрат Крапіва. У памяці і ў сэрцы).
1. Выпішыце з тэксту ў пачатковай форме прыметнікі, з дапамогай якіх К. Крапіва характарызуе Я. Купалу.

2. Адшукайце і падкрэсліце як члены сказа абстрактныя назоўнікі.

3. Растлумачце значэнне слова неўміручы.
4. Расстаўце і пракаменціруйце знакі прыпынку ў першым і апошнім сказах.

5. У назве якога твора К. Крапівы сустракаецца слова з апошняга сказа?

Тэкст 2

Аляксей Васільевіч Пысін быў у беларускай паэзіі адным з самых стойкіх салдатаў, які сціпла і з высокай годнасцю нёс сваю службу. Гэтак жа, як калісь на вайне, якую прайшоў радавым ад яе першага ла апошняга дня.
Я гляджу на даўняе курганне,
На траву, на рыжых мурашоў.

Ведайце: калі мяне не стане − 
Я ў сваю дывізію пайшоў.

Ён быў сапраўдным сынам свайго народа, ад якога ўзяў найлепшыя рысы: сумленнасць, шчырасць, сціпласць, дабрыню. У яго быў характар і была сіла волі, у яго былі перакананні і прынцыпы, якімі ён ніколі не паступаўся. А перш за ўсё ён не паступаўся пачуццём праўды і справядлівасці. Відаць, не ўсе, нават добрыя знаёмыя, ведалі, якая ў яго трывалая моц  чалавечай годнасці − годнасці вернага сына сваёй зямлі і народа (Ніл Гілевіч. Верны сын свайго народа).
1. Выпішыце з тэксту эпітэты, моўныя выразы, якія характарызуюць А. Пысіна як грамадзяніна і чалавека.

    2. Падкрэсліце словы з падоўжанымі зычнымі, растлумачце іх значэнне.

    3. Адшукайце ў чатырохрадкоўі два словазлучэнні і разбярыце іх.

    4. Разбярыце па членах сказ, у якім ёсць абагульняльнае слова пры аднародных членах.

5. Адшукайце і прадэкламуйце верш А. Пысіна.

Тэкст 3

Як толькі помню сябе, помню і тое, што заўсёды працаваў: пасвіў гусей, свіней ( катаўся на іх, як і на баранах ), кароў, рваў і жаў траву, касіў, рэзаў і калоў дровы, араў і, урэшце, гадоў пад дзесяць дарос ужо да кавальскага памочніка − ра...дзімаў горн, круціў тачыла і зубіў з бацькам сярпы. Адзін з бацькавых урокаў запомніўся на ўсё жыццё і цяпер для мяне вялікая навука: гатовыя сярпы я насіў на поле, дзе маці жала імі і прав...рала наша ...мельства. Калі аднойчы забракавала адзін, дык бацька зноў шукнуў яго ў агонь. Бачачы, што я засмуціўся ад паўтору работы, бацька сказаў мне: “Запомні  на ўвесь свой век: рабі ўсё так, каб ніхто ніколі не папікнуў цябе за неахайнасць. Вось тады і будуць паважаць цябе людзі”. А мае сябры, нашы гульні і прыгоды, першае каханне! На маіх кнігах пазначана маё імя, але ў некалькіх як невялікіх, так і буйных творах зусім рэальны жыццяпіс тых, з кім знаўся, не было б іх- не было б і маіх многіх апавяда...яў, аповес...ей і раманаў. А бабуля Зося з яе багатым веданнем траў і птушак, з яе доўгімі расказамі пра сваю маладосць! А наша красуня, працавітая і добрая, ад вайны і вечных турбот рана пасівелая, у 50 гадоў памерлая маці! Колькі радасці, шчасця ад яе, але і колькі маёй рознай віны перад ёю! (Генрых Далідовіч. Радасць і боль, або Спроба аўтабіяграфіі).
1. Раскрыццю якой думкі падпарадкаваны тэкст? Падрыхтуйце выразнае чытанне тэксту.
2. Выпішыце сказы з прапушчанымі літарамі, растлумачце іх напісанне.
3. Запішыце лічэбнік словамі, выканайце яго марфемны і  словаўтваральны  разбор. 
4. Растлумачце значэнне выдзеленых слоў.
5. Складзіце тэкст “Як я дапамагаю бацькам”.

Тэкст 4

Коласаў дом згарэў на трэці дзень вайны. У агні загінула самае дарагое − кнігі, рукапісы, пісьмы. Вяртацца з другога, ташкен...ага, выраю, ведалі, давядзецца на пап...лішча.
На новым месцы, у двары Акадэміі навук, стаяла хата, перавезеная  ў вайну з вёскі. Тут пасля вызвале...я і зна...шоў прытулак для сям’і Даніла – старэйшы сын Коласа.

Яшчэ жыла, лячылася ў маскоўскай бальніцы жонка, і Канстанцін Міхайлавіч бываў у родным горадзе толькі наездамі. У красавіку сорак пятага года ён пасадзіў каля хаты бярозку і чатыры дубкі вакол яе − як сімвал сваёй сям’і. Бярозка − Марыя Дзмітрыеўна, дубкі − сам Колас і сыны Даніла, Юрка, Міхась.

Цяжка перажываў страту жонкі. У яго жыцці яна была як анёл-ахоўнік: клапатлівая гаспадыня і маці, мудры дара...ца, першы чытач і крытык яго твораў. Многае з напісанага ім ведала на памяць і, калі нешта гублялася, дапамагала ўзнаўляць. Ён часта прыходзіў да “сямейных”  дрэў і заміраў, апусціўшы галаву, каля бярозкі. У думках бачыў жонку маладой і шчаслівай− за святочным сталом у ма...чынай Смольні. І гучала ў памяці яе любімая песня:

Ты, каліна чырвоная,

Над вадою ...хілілася,
А я, молада, зажурылася,

Што ад роду а...білася...
Мікола Маляўка. Коласаў абярэг

1. Карыстаючыся словамі з тэксту, падбярыце загаловак, які перадаваў бы асноўную думку тэксту.             

2. Выпішыце выдзеленыя словы, устаўце прапушчаныя літары,      патлумачце напісанне.

3. Вызначце разрад прыметнікаў.

4. Выканайце марфемны разбор прыналежных прыметнікаў.

5. Адшукайце фотаздымкі родных Я. Коласа, мясцін, дзе праходзіла жыццё паэта.
Дадатак 6
VI клас

Падагульненне і сістэматызацыя вывучанага па раздзеле “Дзеяслоў”

1. Прачытайце верш. Выпішыце з яго дзеяслоўныя словазлучэнні, у якіх дзеяслоў ужыты ў форме будучага складанага  часу. Абазначце галоўнае слова ў словазлучэнні.

Ёсць такая зямля

Ёсць такая зямля, дзе крыніцы звіняць,

Пераліўчата ззяюць азёры,

Дзе стаяць веліканы − капцы- курганы,

Векавечным парослыя борам.

Ёсць такая зямля казак, песень якіх

Больш нідзе не пачуць, не знайсці,

Дзе ў купальскую зачараваную ноч

Расцвітае цвет папараці.

Ёсць такая зямля: дзень адзін пражывеш,

І адступяць ліхія нягоды,

Будзеш марыць аб ёй, будзе сніцца табе,

 Будзеш помніць яе ты заўсёды (М. Танк).
2. Прачытайце ўважліва тэкст. Над якой праблемай ён прымушае задумацца? Выпішыце з тэксту зваротныя дзеясловы, вызначце іх трыванне, выканайце марфемны разбор.

Маленькі хлопчык беларус вучыцца ў школе. Цэлых пяць або шэсць год ходзіць ён у школку. Ці ж чуе ён там сваё роднае слова? Не. Ён чуе адну толькі насмешку над сваёю моваю, а забудзецца часта, вырвецца ў яго сваё роднае слова, тое слова, каторым прывык ён ад пялёнак гаварыць з таткаю і з мамкаю, − вучыцель, а за ім і ўсе вучні падымаюць яго на смех ( Я. Колас. Беларуская мова ў казённай школе // Наша ніва, 1906).

3.Выпісаць з тэксту адзіночналікавыя  назоўнікі.

Страціў слова, страціў спадчыннае слова − 
Штосьці страціў у душы абавязкова!

Можа − годнасці хоць капельку малую?

Можа − мудрасці хоць дробачку якую?

Можа − памяці зернетка-іскрынку?

                                     Можа − праўды хоць пылінку- парушынку? (Н. Гілевіч)
4. Вызначце скланенне назоўнікаў.

Край мой, дзе горы паўсталі ўзнёсла,

Край сініх вод, чаратамі зарослых,

Пушчаў, дзе ў голлі хаваецца сонца,

Колькі прыгадак ты будзіш штодзённа,

Ў промнях вясновых, у барвах зялёных

Ты мне з’яўляешся казкай бясконцай (Я. Баршчэўскі).
5. Распазнайце адушаўлёныя і неадушаўлёныя назоўнікі.
Любіць родную зямлю – гэта добрая справа, але трэба мець на ўвазе, што родная зямля − гэта… і  тая мясціна, дзе чалавек нарадзіўся і вырас, і …зямля таго народа, сынам якога ты з’яўляешся ( К. Крапіва).
                                                                                                      Дадатак 7
Пачаткі і аўтарскія канцоўкі апавяданняў
Дарога асілкаў

Ёсць у адной вёсцы сасновая хата. У хаце той − вялікія вокны. З вокнаў відаць шырокае, прывольнае поле і ажно пад самы небасхіл дарогу на ім. Дарога абсаджана бярозамі і таполямі. І завуць тую дарогу Дарогай асілкаў.

Чаму яе так завуць, мама, нашу дарогу? − спытаў аднойчы ў сваёй мамы хлопчык, які жыве ў той сасновай хаце, глядзіць у вялікія светлыя вокны, бегае на шырокае прывольнае поле.

Мама адказала: − …

Аўтарская канцоўка апавядання:

− Шмат дужых ды смелых людзей выйшла ў свет па гэтай дарозе. Ворагі ішлі навалаю – асілкі народныя засланялі грудзьмі зямлю родную ад нападу. А вунь, глядзі, на полі камбайны, як караблі, плывуць. І якія магутныя прыгожыя людзі сядзяць за іх штурваламі. Гэта ж таксама сённяшнія нашы асілкі. А па якой дарозе яны ішлі здабываць навуку, па якой прывялі свае палявыя караблі? Па дарозе асілкаў!

Хлопчык слухаў маці і ўяўляў сябе то асілкам- вярнідубам, то мужным воінам, то камбайнерам на родных палях. А мама сказала:
− Дарога таму і завецца Дарогай асілкаў, што па ёй ідуць у свет толькі дужыя і смелыя людзі (Паводле К. Кірэенкі).

Памяць

Ціха! Мы зараз у лесе… Кругом стаяць спакойныя мудрыя дрэвы. Стаяць і пра нешта думаюць. Толькі ківаюць у небе высокімі галовамі. У дрэў таксама ёсць свая памяць. Гадавыя кольцы на зрэзах ствалоў расказваюць пра век дрэва. А яшчэ жывое дрэва таксама можа пра многае расказаць…

Мяркуемы канец апавядання:

Вось гэты крывы сучок расказвае пра таго хлопчыка, які надламіў галінку…гадоў трыццаць назад. А гэты смаляны наплыў раскажа пра мінулае лета, калі дрэва зрабілася мішэнню і ў яго кідалі нож. Думаеце, дрэву не балюча? Балюча! Думаеце, яно нічога не помніць? Помніць! І пра многае расказвае. І калі кругом шмат крывых, паламаных дрэўцаў, значыць, паблізу жывуць благія людзі.
Ветлівы грыбнік

Жнівеньскім поўднем пайшоў я ў грыбы.

Іду павольна, пільна ўсё навокал аглядаю.

Убачу баравік ці падасінавік – капялюш надзену на галаву, каб руку вызваліць, і зрэжу грыбок. Укіну яго ў кошык і зноў здыму капялюш.

У гэты час збіраў грыбы адзін хлопчык з нашай вёскі. Ён ужо даўно хадзіў па лесе, а грыбы яму нешта не трапляліся.

Заўважыў малы, што я кожны грыб без капелюша сустракаю, і сам зняў сваю шапку.

Толькі ён гэта зрабіў, як убачыў каля сябе… 

Аўтарская канцоўка  апавядання:

…вялізны крамяны баравік. Хутчэй надзеў шапку на галаву і зрэзаў прыгажуна. Паклаў яго ў вядзерца і зноў шапку з галавы сцягнуў. Ступіў яшчэ некалькі крокаў і ўбачыў два чырвонагаловыя падасінавікі. А пасля, як на дзіва, пачалі яму грыбы трапляцца адзін за адным. Толькі паспявай паклоны адбіваць. 

Хлопчык пасля падышоў да мяне і пытае:
− Чаму гэта грыбы тады трапляюцца, калі шапку знімеш?

− Таму, – кажу, – што грыбы ветлівых любяць.

Хлопчык засмяяўся, і мы, задаволеныя, разышліся ў розныя бакі (Паводле Р. Ігнаценкі). 

Дадатак 8
Падвядзенне вынікаў урока

Самы радасны прадмет − 
спасцігаць загадку… (слова),

роднае зямелькі мову

на ўроку,

у жыцці,

каб лягчэй было… (ісці)
і каб сілу мець душою

праз жыццё − 
за годам год, − 
што зямля твая − 
з табою, − 
што з табою − 
                         твой… (народ)! (Г. Пашкоў)         
Дадатак 9
        Прыклады прытчаў

Коска

Жыла-была коска, якая пакутавала ад таго, што яе лічылі малазначнай. Нават вучні пачатковых класаў жартавалі з яе.

Што гэта за коска? У газетах ніхто ўжо не ставіў яе. Або ставілі наўгад. Аднойчы коска выказала пратэст. 

Прэзідэнт зрабіў кароткі запіс пасля доўгіх размоў з іншым прэзідэнтам “Ваяваць нельга, жыць у міры” і перадаў яе генералу.

У гэты момант маленькая непрыкметная коска змяніла месца. Яна змясцілася толькі на адно слова, зрабіўшы невялікі скачок. Тое, што прачытаў генерал, было “Ваяваць, нельга жыць у міры”.

Пачалася сусветная вайна.

Звяртайце ўвагу на нязначныя рэчы. Яны з’яўляюцца пачаткам вялікіх спраў.

Месяц

Жыла-была дзяўчына, якая ноччу глядзела на месяц. Ёй здавалася, што ў гэтым нябесным бліскучым воку яна ўбачыць профіль незнаёмца. Або, можа быць, гэта было таямнічае адлюстраванне яе мары. Дзяўчына  чакала і ўздыхала. 

На другім канцы свету жыў малады чалавек, які таксама кожную ноч глядзеў на месяц. Яму здавалася, што на ім ён бачыць пяшчотны профіль дзяўчыны. 

Малады чалавек быў цудоўным стралком з лука.

І вось аднойчы ноччу ён пацэліўся самай трывалай і хуткай стралой у спакойнае аблічча месяца. 

Страла трапіла ў месяц і адшчапіла ад яго кавалачак. Праўда, ён разламаўся на дзве часткі.

Адна звалілася ў фартух дзяўчыны, другая − да ног маладога лучніка.

Абое зачапілі гэты кавалкі месяца на шыю як каштоўнасць. Ці сустрэліся яны потым? Магчыма.

Але мы ўсе, людзі, такія ж, як яны, носім кожны ў сабе палавінку сваёй мары.

Ты пакуль не ведаеш, у каго другая палавінка тваёй мары. Каб не памыліцца, будзь прыветлівы з усімі, каго сустракаеш.
Дадатак 10

Анкета- каментарый
“Праяўленні грамадзянскай пазіцыі вучняў” [11, с.124].
Мэта: пазнаёміцца з праяўленнямі грамадзянскай пазіцыі вучняў.

1. Чаму чалавек неабходна вучыцца і атрымліваць адукацыю?
2. Дзе выкарыстоўваюцца ў жыцці веды, якія вы атрымліваеце ў школе?
3.  Назавіце 4 самыя цікавы падзеі ў нашай краіне за апошні месяц.
4. Якія падзеі адбываюцца ў палітычным і культурным жыцці заходніх краін?
5. У якой з сацыяльна значных акцый вы прынялі ўдзел у апошні час?
6. Хто з’явіўся ініцыятарам дадзенай падзеі?
7.  У якіх сацыяльна значных акцыях вы хацелі б прыняць удзел або ініцыіраваць іх правядзенне?
Дзякуй за супрацоўніцтва!

Анкета  “Уплыў народных традыцый на патрыятычныя пачуцці вучня” [11, с. 115].
Мэта: вызначыць  уплыў народных традыцый на патрыятычныя пачуцці вучняў.

1. Якія традыцыі існуюць у вашай сям’і?

· святкаванне агульнадзяржаўных святаў;
· заняткі фізічнай культурай і спортам, сумесныя падарожжы, выезд за горад;

· святкаванне дзён нараджэння членаў сям’і;

· набыццё падарункаў да памятных дзён;

· прыгатаванне абедаў;

· сумесная хатняя праца;

· гульні;

· развучванне і выкананне народных песень, танцаў;

· святкаванне народных святаў;

· наведванне цырка, кіно, тэатраў, музеяў;

· гасцяванне, прыём гасцей;

· святочныя частаванні.

2. Што з пералічанага вы часцей за ўсё назіраеце ў жыцці сваёй сям’і?
· гучанне народнай музыкі (радыё, тэлебачанне, спевы членаў сям’і);

· прыгатаванне страваў нацыянальнай кухні (дранікі, бабка, поліўка, верашчака і інш.);

· актыўнае выкарыстанне роднай мовы;

· выкарыстанне народнага адзення ці яго элементаў (вышыўка, вязанне кручком);

· ручнікі, абрусы;

· іншае.

3. Якія народныя традыцыі вы ведаеце?

4. Як у школе можна пазнаёміцца з народнай культурай?

· у сямейных клубах, студыях, гуртках;

· на ўроках;

· у час прагляду відэаперадач, чытання кніг;

· у час экскурсій, цікавых сустрэч, паходаў;

· іншае.

5. Якія народныя казкі, песні былі любімымі ў вашым дзяцінстве?

· рускія;

· беларускія;

· украінскія;

· іншыя.

6. Якія беларускія традыцыі і звычаі вам хацелася б захаваць у сваёй сям’і?
· Каляды;

· Вялікдзень;

· Купалле;

· Троіца;

· Радуніца, Дзяды;

· абрад хрэсьбінаў, вяселле;

· іншыя.

Дзякуй за ўдзел!
Дадатак 11
Вытрымкі з творчых прац вучняў

Там, дзе рэкі імклівыя воды нясуць,

Дзе зямлю пакрываюць лясоў гушчары,

Здаўна слаўныя, смелыя людзі жывуць:

Земляробы, рамеснікі і ваяры.

Белай Руссю староначка тая завецца,

І, здаецца, нічым не адметна яна.

Але не падмане мяне маё сэрца,

Я ведаю: ты, любая, у свеце адна!

                                                                Ірына  Гернат. Верш “Белая Русь”

Лічу, што маё пакаленне – моладзь − павінна ведаць пра тое гора, якое перажыў наш шматпакутны народ, пра тыя жудасныя выпрабаванні, якія выпалі на яго долю. Мы павінны ведаць, якой цаной заваявана Перамога. Не трэба нас аберагаць ад балючай, трагічнай памяці, бо інакш вырасцем чэрствымі, абыякавымі да гісторыі Айчыны, глухімі да чалавечага гора людзьмі.
Юлія Курыловіч. Сачыненне “Дзядуля- франтавік”

Вельмі хачу, каб кожны чалавек быў шчаслівы! А дзе пануе шчасце, у якім месцы − горадзе ці вёсцы? Я дакладна ведаю: жыве яно ў нашай Беларусі. Шчасце абавязкова завітае да ўсіх працавітых і адказных людзей, да тых, хто даражыць сваім домам, бацькамі і любай Айчынай!                                                    Анжэла Апалька. Нататка “Запаветны куточак”
Мой родны горад, мой Наваполацк,

З табой з дзяцінства я параднілася.

Шум Маладзёжнай, Купалы голас…

Гэта месца, дзе я нарадзілася.

                                   Злата Ялтыхова. Верш “Наваполацк”

…Больш за ўсё я люблю мой горад увосень. Ведаеце, бываюць такія дні ў кастрычніку, калі неба яркае і глыбокае, а лісты дрэў нагадваюць залатыя маністы на блакітным шоўку нябёсаў… І ўсё вакол знікае, раствараючыся ў промнях па-асабліваму яркага кастрычніцкага сонца.

Анастасія Седлавец. Эсэ “Мой горад”

Якое яно, наша роднае слова?

Мілагучнае і ласкавае.

З яго пачынаецца матчына мова,

Магутная і яскравая.

Алена Хахель

Раніца набліжаецца ціха, непрыкметна. Крок за крокам яна апускаецца на зямлю, каб прынесці святло. Разлівае яго па ўсёй зямлі, да самага гарызонту. Гэтае святло ляціць, ірвецца ў вышыню, нібы песня. Раніца ўсміхаецца, і ўсмешка яе − узыход.

Дар’я Смірнова. Абразок “Раніца ў горадзе”

Іду я па вузкай сцяжынцы. Ціха і спакойна. Вецер не калыхне ні адну галінку. Прыходзіш у лес ─ і забываеш на гора, смутак ─ усё няважнае ў жыцці. Лес дорыць такую свабоду і магчымасць адчуваць сябе чалавекам, якія не можа даць сумны горад. Дрэвы абгарнулі сваёй веліччу, захінулі, абаранілі ад мітусні.

Паліна Пусташыла. Сачыненне “Лес- выратавальнік”
Жыві, мой слаўны чалавеча,

Жыццём прыгожым, добрым, вечным,

Будзь годным ты і з веку ў век

Не забывай, што Чалавек!

Юлія Сівіцкая. Верш “Роздум”

Дадатак 12 
Вынікі ўдзелу вучняў у літаратурных конкурсах
	Гарадскі (раённы) узровень
	Абласны ўзровень

	5 дыпломаў I ступені

3 дыпломы II ступені

4 дыпломы III cтупені
	1 дыплом I ступені

 2 дыпломы  II ступені


Дадатак 13
Вынікі ўдзелу вучняў у алімпіядным руху
	Год
	Удзельнік
	Вынік

	2003 / 2004 
	Закрэўская Жанна ( 9 клас) 
	II тур, дыплом II ст., 5 месца

	2006 / 2007 
	Хахель Алена ( 9 клас) 
Кісель Вольга ( 11 клас) 
	II тур, дыплом II  ст., 3 месца
II тур, дыплом III ст., 5 месца 

	2007 / 2008 
	Хахель Алена (10 клас) 
	II тур, дыплом I ст., 1 месца
III тур, дыплом I ст., 2 месца
IV тур, дыплом II ступені, 4 месца

	2008 / 2009 
	Хахель Алена ( 11 клас) 
	II тур, дыплом I ст., 1 месца
III тур, дыплом II ст., 3 месца
IV тур, дыплом III ступені, 5 месца

	2009 / 2010 
	Суботка Вольга ( 11 клас )
Апалька Анжэла ( 9 клас )
Сямёнава Вікторыя ( 11 клас )
	II тур, дыплом III ст., 5 месца
Алімпіяда ў ВДПУ імя Машэрава, дыплом II ст.
Алімпіяда ў ВДПУ імя Машэрава, дыплом III ст.

	2010 / 2011 
	Бароўская М. ( 5  клас)
	II тур, дыплом III ст. 

	2011 / 2012 
	Бароўская М. ( 6  клас)
Емяльянчык А. ( 6  клас)
	II тур, дыплом II ст., 5 месца
II тур, дыплом I  ст., 4 месца 

	2012 / 2013 
	Лубінская Я. ( 9 клас)
Агіенка В. ( 9 клас)
Глябко Я. ( 9 клас)
Смірнова Д. ( 9 клас)
Лісоўская В. ( 11 клас)
Лубінская Я. ( 9 клас)
Агіенка В. ( 9 клас)
Лубінская Я. ( 9 клас)
	II тур, дыплом I ст., 1 месца 
II тур, дыплом III ст., 4 месца 
II тур, дыплом III ступені, 5 месца 
II тур, дыплом III ст., 6 месца 
II тур,  дыплом II ст., 1 месца
III тур, дыплом I ст., 1 месца 
III тур, дыплом Ш ст.
IV тур, дыплом I ст., 2 месца 

	2013 /

2014
	Лубінская Я. ( 10 клас) 
Смірнова Д. ( 10 клас) 
Глябко Я. ( 10 клас) 
Лубінская Я. ( 10 клас) 
Смірнова Д. ( 10 клас) 
Лубінская Я. ( 10 клас) 
	II тур, дыплом I ст., 1 месца 
II тур, дыплом II ступені, 3 месца 
II тур, дыплом III ст., 6 месца 
III тур, дыплом I ст., 1 месца 
III тур, дыплом III ст., 6 месца
IV тур, дыплом II ст.

